
Nafarroako Gorteetako kide eta Nafarroako Alderdi Popularreko talde parlamentarioaren eledun Javier García Jiménez jaunak, Legebiltzarreko Erregelamenduan ezarritakoaren babesean, industriaren eta enpleguaren arloko politika orokorrari buruzko honako interpelazio hau aurkezten dio Industriako eta Enpresen Trantsizio Ekologiko eta Digitalerako kontseilariari, Osoko Bilkuran eztabaidatzeko:
Industria da Nafarroako Foru Komunitatearen garapen ekonomikoaren eta kalitatezko enpleguaren funtsezko zutabeetako bat. Industria sendoa izatea funtsezkoa da gure ekonomiaren lehiakortasunari nahiz gizarte- eta lurralde-kohesioari begira.
Halere, industria-sektoreak erronka handiak ditu, Gobernuaren aldetik erantzun argia ematea eskatzen dutenak: lan-istripuen tasa kezkagarria mantentzen da, beharrezkoa da prestakuntza eta kualifikazio profesionala eskari teknologiko berriei egokitzea, azpiegitura estrategikoak hobetu beharra dago eta produkzio-inbertsioa eta berrikuntza ahalbidetuko duten fiskalitatea eta pizgarriak behar dira.
Horri trantsizio digitalaren erronka gehitzen zaio, lagun-egite publikoa exijitzen duena enpresak –batez ere, enpresa txiki eta ertainak– lehiakortasuna eta enplegua galdu gabe egokitu ahal izan daitezen.
Horregatik guztiagatik, honako interpelazio hau aurkezten dugu, jakiteko ea Nafarroako Gobernuak zer balorazio egiten duen gure erkidegoan enpresek duten egoerari buruz, bai eta zer neurri hartzen ari den enpresen garapena (jasangarria, segurua eta kalitatezko enplegu-sortzailea) bermatzeko.

